
tarmoqlarining matematik va dasturiy ta’minoti

05.05.06 – Qayta tiklanadigan energiya turlari asosidagi energiya 

qurilmalari
05.06.01 – Toʻqimachilik va yengil sanoat ishlab chiqarishlari 

materialshunosligi

05.08.03 – Temir yoʻl transportini ishlatish
05.09.01 – Qurilish konstruksiyalari, bino va inshootlar
05.09.04 – Suv ta’minoti. Kanalizatsiya. Suv havzalarini 

muhofazalovchi qurilish tizimlari
10.00.06 – Qiyosiy adabiyotshunoslik, chog‘ishtirma tilshunoslik 

va tarjimashunoslik
10.00.04 – Yevropa, Amerika va Avstraliya xalqlari tili va adabiyoti
08.00.01 – Iqtisodiyot nazariyasi
08.00.02 – Makroiqtisodiyot

08.00.04 – Qishloq xo‘jaligi iqtisodiyoti

08.00.14 – Iqtisodiyotda axborot tizimlari va texnologiyalari
08.00.15 – Tadbirkorlik va kichik biznes iqtisodiyoti
08.00.16 – Raqamli iqtisodiyot va xalqaro raqamli integratsiya
08.00.17 – Turizm va mehmonxona faoliyati

Maʼlumot uchun, ОАК 
Rayosatining 2024-yil 28-avgustdagi 360/5-son qarori 

bilan “Dissertatsiyalar asosiy ilmiy natijalarini chop 
etishga tavsiya etilgan milliy ilmiy nashrlar ro‘yxati”ga 
texnika va iqtisodiyot fanlari bo‘yicha “Muhandislik va 

iqtisodiyot” jurnali ro‘yxatga kiritilgan.

M u a s s i s: “Tadbirkor va ishbilarmon” MChJ
H a m k o r l a r i m i z: 
1.	 Toshkent shahridagi G.V.Plexanov nomidagi Rossiya iqtisodiyot universiteti 
2.	 Toshkent davlat iqtisodiyot universiteti
3.	 Toshkent irrigatsiya va qishloq xo‘jaligini mexanizatsiyalash muhandislari instituti” milliy tadqiqot universiteti 
4.	 Islom Karimov nomidagi Toshkent davlat texnika universiteti
5.	 Muhammad al-Xorazmiy nomidagi Toshkent axborot texnologiyalari universiteti 
6.	 Toshkent davlat transport universiteti 
7.	 Toshkent arxitektura-qurilish universiteti
8.	 Toshkent kimyo-texnologiya universiteti
9.	 Jizzax politexnika instituti

Annotatsiya. Ushbu maqolada real iqtisodiy davrlar nazariyasining mohiyati va unga doir asosiy ilmiy qarashlar tahlil 
qilinadi. Shuningdek, makroiqtisodiy muvozanatga erishish jarayonida vujudga keladigan iqtisodiy vaziyatlar yoritilib, 
real iqtisodiy davrlarning iqtisodiy tebranishlar va makroiqtisodiy barqarorlikka ta’siri baholanadi. Tadqiqot davomida 
texnologik almashinish, ish haqi tizimi hamda iqtisodiyotga davlatning aralashuvi bilan bog‘liq masalalar muhokama 
qilinib, ular yuzasidan ilmiy xulosalar berilgan.

Kalit so‘zlar: real iqtisodiy davrlar nazariyasi, makroiqtisodiy muvozanat, Keyns nazariyasi, iqtisodiy tebranishlar, 
texnologik almashinish, ish haqi tizimi, iqtisodiyotga davlatning aralashuvi, makroiqtisodiy barqarorlik.
Abstract. This article examines the essence of the Real Business Cycle (RBC) theory and reviews the main scholarly 
perspectives related to it. The study analyzes the economic conditions that arise in the process of achieving macroeconomic 
equilibrium and evaluates the impact of real business cycles on economic fluctuations and macroeconomic stability. 
Particular attention is paid to issues such as technological change, wage systems, and the role of government intervention 
in the economy, based on which relevant conclusions are drawn.

Keywords: real business cycle theory, macroeconomic equilibrium, Keynesian theory, economic fluctuations, technological 
change, wage system, government intervention in the economy, macroeconomic stability.
Аннотация. В статье раскрывается сущность теории реальных экономических циклов и анализируются основные 
научные подходы к данной теории. Рассматриваются экономические ситуации, возникающие в процессе 
достижения макроэкономического равновесия, а также оценивается влияние реальных экономических циклов на 
экономические колебания и макроэкономическую стабильность. В ходе исследования анализируются вопросы 
технологических изменений, системы заработной платы и степени государственного вмешательства в экономику, 
по результатам чего сформулированы соответствующие выводы.

Ключевые слова: теория реальных экономических циклов, макроэкономическое равновесие, кейнсианская 
теория, экономические колебания, технологические изменения, система заработной платы, государственное 
вмешательство в экономику, макроэкономическая стабильность.

K I R I S H
Makroiqtisodiy muvozanatni ta’minlash iqtisodiyotning asosiy maqsadlaridan biri hisoblanadi. Makroiqtisodiy 

muvozanat muammosi jamiyatda barcha manfaatdor tomonlarni qoniqtiradigan tanlov muammosi sifatida 
namoyon bo‘ladi. Unda cheklangan ishlab chiqarish resurslaridan foydalanib turli mahsulotlarni ishlab chiqarish 
hamda ushbu mahsulotlarni jamiyatning turli a’zolari o‘rtasida taqsimlash o‘rtasidagi muvozanat vujudga keladi.

O‘zbekistonda amalga oshirilayotgan iqtisodiy islohotlarning asosiy maqsadi mamlakatda makroiqtisodiy 
barqarorlikni ta’minlashga qaratilgan. Xususan, “O‘zbekiston-2030” strategiyasida “makroiqtisodiy barqarorlik 
hamda iqtisodiy rivojlanishni zarur darajadagi resurslar bilan ta’minlash” [1] ustuvor vazifa sifatida belgilangan 
bo‘lib, uni amalga oshirish yuzasidan tizimli islohotlar olib borilmoqda.

Makroiqtisodiyotda muvozanatni ta’minlash masalasi, avvalo, taniqli ingliz iqtisodchisi Jon Maynard 
Keyns nomi bilan bog‘liqdir. U o‘zining mashhur “Ish bilan bandlik, foiz va pulning umumiy nazariyasi” asarida 
makroiqtisodiy muvozanatga erishish masalasini ilmiy jihatdan birinchi bo‘lib asoslab bergan [2].

Mamlakatlarning iqtisodiy rivojlanish tarixini o‘rganish shuni ko‘rsatadiki, ularning hech biri uzoq muddat 
davomida bir tekis rivojlanmagan. Aksincha, barcha mamlakatlar uchun iqtisodiy rivojlanishning davriyligi xosdir. 
Bu holat iqtisodiyotning davrlar asosida rivojlanishini aks ettiradi. Shu sababli, makroiqtisodiy barqarorlikka 

erishish masalalarini tadqiq etishda iqtisodiy davrlar qonuniyatlarini chuqur o‘rganish muhim ilmiy va amaliy 
ahamiyat kasb etadi.

M A V Z U G A  O I D  A D A B I Y O T L A R  S H A R H I
Keyns real iqtisodiy davrlar bilan bog‘liq qarashlarida, ayniqsa, turg‘unlik davrida qisqa muddatli oraliqda 

yuqori iqtisodiy natijalarga qanday erishish mumkinligi masalasiga alohida e’tibor qaratadi. Keynsning fikriga 
ko‘ra, yalpi talab doimo iqtisodiyotning potensial ishlab chiqarish hajmiga teng bo‘lishi shart emas, aksincha, 
unga bir qator omillar ta’sir ko‘rsatadi. Jumladan, ishlab chiqarish hajmi, bandlik darajasi, inflyatsiya va boshqa 
makroiqtisodiy ko‘rsatkichlar yalpi talab shakllanishida muhim rol o‘ynaydi [3].

Ishlab chiqarish, bandlik va inflyatsiya darajasining davriy tebranishlari iqtisodiy davrlar deb ataladi. Ayrim 
iqtisodiy davrlar boshqalaridan o‘tish bosqichlarining davomiyligi va faolligi bilan farqlanadi [4].

Keynsning ta’kidlashicha, daromad va mahsulot ishlab chiqarish hajmi bandlik darajasiga bevosita bog‘liq. 
Bandlik darajasi esa uchta asosiy omil bilan belgilanadi: kapitalning yuqori samaradorligi, foiz stavkasi va 
iste’molga chegaraviy moyillik. Qisqa muddatli oraliqda foiz stavkasi hamda iste’molga chegaraviy moyillik 
nisbatan barqaror bo‘lishi mumkin. Shu sababli, bandlik darajasidagi tebranishlar asosan kapitalning yuqori 
samaradorligi darajasidagi o‘zgarishlar bilan izohlanadi [5].

Keyns nazariyasiga ko‘ra, iqtisodiy davrlar quyidagi ketma-ketlikda rivojlanadi: ko‘tarilish davrida kapitalning 
yuqori samaradorligi kuzatiladi, tadbirkorlar optimistik kayfiyatda bo‘ladi, investitsiyalar jadal sur’atlarda o‘sadi, 
bandlik darajasi yuqori bo‘ladi va daromadlar ko‘payadi. Bu jarayonda investitsiyalarning har bir qo‘shimcha 
birligi daromadning yanada ortishiga olib keladi.

Biroq davr oxiriga kelib kapitalning yuqori samaradorlik darajasi quyidagi ikki asosiy sababga ko‘ra pasaya 
boshlaydi [6]:

I) yangi asosiy vositalar, materiallar va ishchi kuchiga bo‘lgan xarajatlarning ortishi natijasida ishlab 
chiqarish tannarxining oshishi;

II) bozorga chiqarilgan ortiqcha mahsulot tufayli foydaning kutilgan darajadan past bo‘lishi.
Real iqtisodiy davrlar nazariyasi quyidagi asosiy farazlarga tayanadi:
1.	 iqtisodiyot uzoq muddatda to‘la bandlik sharoitida makroiqtisodiy muvozanatni ta’minlaydigan darajada 

moslashuvchan bo‘ladi va narxlar raqobatbardosh shakllanadi;
2.	 iqtisodiy agentlar prognozlarni oqilona shakllantiradi, axborot assimetriyasi mavjud bo‘lmaydi;
3.	 yalpi ishlab chiqarishdagi tebranishlar asosan texnologik o‘zgarishlar bilan bog‘liq bo‘lib, turli 

mexanizmlar boshlang‘ich impulslarning ta’sirini iqtisodiyot bo‘ylab tarqatadi;
4.	 mehnat va bo‘sh vaqt o‘zaro almashib boradi, pasayish davrida yuzaga keladigan ishsizlik ixtiyoriy 

xususiyatga ega bo‘lib, uzoq muddatda iqtisodiy resurslarning to‘la bandligi saqlanib qoladi [7].
Keyns o‘z asarlarida ilgari surgan g‘oyalarni klassik iqtisodiyot ta’limotida mavjud bo‘lgan qarashlarga 

qarama-qarshi qo‘yadi. Keynsning iqtisodiy qarashlari Buyuk depressiya davridan so‘ng, Ikkinchi jahon urushi 
hamda urushdan keyingi iqtisodiy o‘sish bosqichida (1945-1973-yillar) rivojlangan mamlakatlarda asosiy 
iqtisodiy model sifatida qo‘llanilgan. Biroq 1970-yillardagi neft inqirozlari va stagflyatsiya jarayonlaridan keyin 
ma’lum vaqt davomida o‘z ahamiyatini yo‘qota boshladi. 2007-2008-yillardagi global moliyaviy inqiroz esa 
Keyns g‘oyalarining yangi keynschilik yo‘nalishi sifatida qayta tiklanishiga turtki bo‘ldi.

Keynsning iqtisodiy davrlar haqidagi qarashlariga ko‘ra, yalpi talabning beqarorligi sababli bozor iqtisodiyoti 
ko‘pincha iqtisodiy pasayish (talab yetarli bo‘lmaganda) yoki inflyatsiya (talab ortiqcha bo‘lganda) kabi 
samarasiz makroiqtisodiy holatlarga duch keladi. Ushbu salbiy holatlarni iqtisodiy siyosat choralarini qo‘llash 
orqali yumshatish mumkin. Xususan, markaziy bankning pul-kredit siyosati hamda hukumat tomonidan amalga 
oshiriladigan fiskal siyosat choralarining turli iqtisodiy davrlarda ishlab chiqarish hajmini barqarorlashtirishdagi 
roli muhim hisoblanadi.

Real iqtisodiy davrlar nazariyasi bo‘yicha Keynsdan tashqari boshqa olimlar ham o‘z qarashlarini 
bildirganlar. Jumladan, Pooja Mehta ushbu nazariya yuzasidan quyidagi fikrlarni ilgari suradi: real iqtisodiy 
davrlar nazariyasiga ko‘ra, iqtisodiyot texnologik tebranishlarni boshdan kechiradi va bunday tebranishlar ishlab 
chiqarish hamda bandlik darajasining o‘zgarishiga olib keladi. Texnologiyalar takomillashganda iqtisodiyot bir 
xil resurslar bilan ko‘proq mahsulot ishlab chiqarishga erishadi, bu esa bandlikning oshishiga xizmat qiladi. 
Aksincha, texnologiyalar eskirganda ishlab chiqarish va bandlik darajasi pasayadi, natijada umumiy ishlab 
chiqarish hajmi qisqaradi [8].

Real iqtisodiy davrlar nazariyasiga doir qarashlarni Robert Solou ham ilgari surgan. Uning yondashuvida 
neoklassik iqtisodiy o‘sish modellari, moslashuvchan narxlar hamda iste’molchilar, firmalar va davlatning 
umumiy makroiqtisodiy muvozanati asos qilib olinadi. Solou modelida real iqtisodiy davrlar yalpi talab va yalpi 
taklif muvozanati orqali izohlanadi [9].

Shuningdek, G.W. Stadler tomonidan 1994-yilda yozilgan “Real iqtisodiy davrlar” nomli maqolada ham 
mazkur nazariya yuzasidan umumiy munozaralar yoritilgan [10]. Unda real iqtisodiy davrlardagi texnologik 
o‘zgarishlar iqtisodiyot uchun samarali va tabiiy jarayon sifatida talqin qilinadi. Ushbu nazariyadagi ko‘plab 
modellar bozor nomukammalliklarini inkor etib, “ko‘rinmas qo‘l” mexanizmi iqtisodiy resurslarni maqbul 
taqsimlashga olib keladi, degan xulosaga tayanadi. Iqtisodiy tebranishlar haqidagi ushbu turli yondashuvlar 
ilmiy doiralarda hanuzgacha qizg‘in munozaralarga sabab bo‘lib kelmoqda.

T A D Q I Q O T  M E T O D O L O G I YA S I
Iqtisodiy tebranishlarga olib keladigan texnologik siljishlarning tarqalish mexanizmini tushuntirish uchun 

R.Solou modelida oʻzgartirilgan ishlab chiqarish funktsiyasidan foydalanildi:

F ( 		  (1)
bu yerda: 

 - texnologik siljishlarning ishlab chiqarish jarayoniga ta’sirini koʻrsatuvchi parametr;

 - bu kapitalning miqdori; 

 - doimiy samaradorlik va mehnat resurslari hajmi.

Texnologiyadagi oʻzgarishlarning yoʻqligi  =1 bilan tavsiflanadi; ijobiy texnologik siljishlar >1 bilan; 

texnologik pasayishlar <1 bilan ifodalanadi.
Yuqoridagilar asosida R.Solou modelining asosiy dinamik tenglamasi shakllantirildi:

  		  (2)
Ushbu holat texnologik siljishlarning reaktsiyasiga nisbatan kapital-ishchi kuchi oʻzgarishining doimiyligini 

aks ettiradi. 
Texnologik taraqqiyot Aₜ parametrining ortishi natijasida ishlab chiqarish funksiyasining o‘zgarishiga olib 

keladi. Buning oqibatida muvozanat kapital-ishchi kuchi koeffitsienti (k) oshadi. A₁ dan A₂ gacha bo‘lgan 
texnologik siljishni ifodalovchi parametrning o‘sishi ishlab chiqarish funksiyasini shunday o‘zgartiradiki, 
dastlabki muvozanat holatida (kapital-ishchi kuchi nisbatining k₁* darajasida) amaldagi investitsiyalar zarur 
darajadan ortiq bo‘lib qoladi. Natijada kapital-ishchi kuchi nisbatining o‘sish jarayoni boshlanadi.

Iqtisodiyot kapital–ishchi kuchi nisbatining yangi darajasiga mos keladigan yangi muvozanat holatiga o‘tishi 
bilan yalpi ichki mahsulot (Y) hajmining o‘sishi dastlabki muvozanat holatiga nisbatan tezroq amalga oshadi.

Mazkur holat texnologik o‘zgarishlar vaqtinchalik xususiyatga ega bo‘lgan taqdirda ham kuzatiladi. Faraz 
qilaylik, texnologik o‘zgarishlar vaqtinchalik bo‘lib, A parametri yana avvalgi A₁ darajasiga qaytdi. Kapital-ishchi 
kuchining optimal darajasi yana k = k₁* ga qaytishiga qaramay, ishlab chiqarish darhol avvalgi tendensiyaga 
qayta olmaydi. Buning sababi shundaki, iqtisodiy agentlar oqilona qarorlar qabul qilib, ishlab chiqarish hajmi 
oshgan sharoitda resurslarni tejashga intiladilar.

Ma’lumki, ushbu davrda uy xo‘jaliklarining daromadlari iste’mol (C) va jamg‘arma (S) o‘rtasida taqsimlanadi:

 			   (3)

1-rasm. Solou modelidagi ijobiy texnologik siljish

Neoklassik nazariyalarga koʻra, moliya bozorida uy xoʻjaliklarining barcha jamgʻarmalari firmalar tomonidan 

investitsiyalarga aylantiriladi va kelajakda kapital miqdorini koʻpaytiradi :

 			   (4)
bu yerda: 

 - kelajak davrning asosiy kapitali; 

 - kapitalni yoʻqotilish (amortizatsiya) darajasi; 

 - bu davrdagi asosiy kapital.
Jamgarmaning oʻsishi firmalarning kapitalini koʻpaytiradi, shuning uchun texnologiyani takomillashtirish 

samarasi texnologik rivojlanish darajasi avvalgi darajasiga qaytganidan keyin ham davom etadi.

T A H L I L  V A  N A T I J A L A R
Real iqtisodiy davrlar nazariyasining markazida to‘rtta asosiy masala yotadi:
•	 texnologik siljishlar;
•	 ishsizlik darajasining o‘zgarishi;
•	 pulning betarafligi (neytralligi);
•	 ish haqi va narxlarning moslashuvchanligi.
Real iqtisodiy davrlar nazariyasi iqtisodiyot davriy tebranishlarni boshdan kechiradi va bu tebranishlar, 

avvalo, texnologik o‘zgarishlar bilan bog‘liq, degan farazga asoslanadi. Texnologiyadagi bunday tebranishlar 
ishlab chiqarish hajmi va bandlik darajasining o‘zgarishiga olib keladi. Mavjud ishlab chiqarish texnologiyalari 
takomillashganda, iqtisodiyot bir xil resurslar bilan ko‘proq mahsulot ishlab chiqarish imkoniyatiga ega bo‘ladi. 
Texnologik yangilanishlar natijasida vaqtincha ishchi kuchi bilan almashish jarayonlari kuchayib, bandlik 
darajasi oshadi.

Real iqtisodiy davrlar nazariyasida tez-tez uchraydigan iqtisodiy pasayishlar texnologiyaning pasayish davri 
sifatida talqin qilinadi. Ushbu yondashuvga ko‘ra, ishlab chiqarish va bandlik darajasi mavjud ishlab chiqarish 
texnologiyalarining yomonlashuvi sababli qisqaradi, bu esa umumiy ishlab chiqarish hajmining kamayishiga 
olib keladi.

Real iqtisodiy davrlar nazariyasiga ko‘ra, bandlikdagi o‘zgarishlar asosan aholining ishlashga bo‘lgan istagi 
va mehnat taklifi hajmidagi o‘zgarishlarni aks ettiradi. Nazariyada mehnat bozori doimo muvozanatda bo‘ladi, 
ya’ni ma’lum bir ish haqi stavkasida ishlashni istagan har bir kishi ish topishi mumkin, deb faraz qilinadi. Bandlik 
darajasidagi tebranishlar ish haqi va foiz stavkalaridagi o‘zgarishlar ta’sirida vaqtincha mehnatni almashtirish 
jarayonlari bilan izohlanadi.

Iqtisodiy pasayish davrida ishsizlik darajasining yuqori bo‘lishi mehnat bozorining nomukammalligini 
anglatmaydi. Aksincha, agar odamlar pasayish davrida ishlamaslikni ixtiyoriy ravishda tanlasalar, ular nazariya 
nuqtayi nazaridan majburiy ishsiz hisoblanmaydi. Shu bois, ishsizlik darajasining oshishi vaqtincha ish joyini 
almashtirish jarayonlarining kuchayganini bildiradi.

Real iqtisodiy davrlar nazariyasida pul betaraf, ya’ni neytral, deb qaraladi. Bu esa pul-kredit siyosati ishlab 
chiqarish hajmi va bandlik kabi real iqtisodiy ko‘rsatkichlarga bevosita ta’sir ko‘rsatmaydi, degan ma’noni 
anglatadi. Pulning betarafligi ushbu nazariyaning eng muhim va ayni paytda eng bahsli jihatlaridan biri 
hisoblanadi.

Mazkur nazariya tarafdorlarining ta’kidlashicha, tanqidchilar pul va daromad o‘rtasidagi bog‘liqlikda 
sabab-oqibat munosabatini noto‘g‘ri talqin qiladilar. Ular pul massasini endogen deb hisoblaydi, ya’ni ishlab 
chiqarishdagi tebranishlar pul massasining o‘zgarishiga olib keladi. Masalan, ijobiy texnologik siljishlar 
natijasida ishlab chiqarish hajmi oshganda, iqtisodiyotda pulga bo‘lgan talab ham ortadi. Markaziy bank ushbu 
talabni qondirish uchun pul taklifini kengaytirishi mumkin. Shu sababli, pul massasining iqtisodiy faollikka 
bo‘lgan bunday javobi pulning neytral emasligi haqidagi xulosaga noto‘g‘ri olib keladi, deb hisoblanadi.

Real iqtisodiy davrlar nazariyasi ish haqi va narxlar bozordagi o‘zgarishlarga tez va erkin moslashadi, degan 
taxminga asoslanadi. Nazariya tarafdorlari ish haqi va narxlarning moslashuvchanligi iqtisodiy tebranishlarni 
tushuntirishda hal qiluvchi omil emas, deb hisoblaydilar. Ularning fikricha, moslashuvchan narxlar yondashuvi 
metodologik jihatdan afzal bo‘lib, mikroiqtisodiy nazariyani makroiqtisodiy tahlil bilan chambarchas bog‘lash 
imkonini beradi.

Ma’lumki, mikroiqtisodiy tahlillarning aksariyati narxlar talab va taklifni muvozanatlashtirish uchun tezda 
moslashadi, degan farazga tayanadi. Shu sababli, real iqtisodiy davrlar nazariyasi tarafdorlari makroiqtisodiy 
tahlillar ham aynan shu metodologik yondashuvga asoslanishi lozim, deb hisoblaydilar.

X U L O S A  V A  T A K L I F L A R
Real iqtisodiy davrlar nazariyasi g‘oyalarini tasvirlashda qo‘llaniladigan sodda modellarga asoslanib, 

quyidagi xulosalarni chiqarish mumkin:
•	 real ish haqi darajasining o‘zgarishi davriy xususiyatga ega bo‘ladi;
•	 bandlikning oshishi yoki real foiz stavkalarining pasayishi natijasida ijobiy davriy tebranishlar kuzatiladi; 

ijobiy texnologik o‘zgarishlar, hech bo‘lmaganda, bandlik darajasining pasayishiga olib kelmaydi;
•	 foiz stavkalarining dinamikasi va ularning asosiy real ko‘rsatkichlarga ta’sir darajasiga qarab davriy 

tebranishlar turlicha namoyon bo‘lishi mumkin, ayrim holatlarda foiz stavkalari nisbatan barqaror darajada 
saqlanib qoladi;

•	 uy xo‘jaliklari iste’mol xarajatlarining ortishi boylik samarasi yoki real foiz stavkasi samarasi orqali 
davriy tebranishlarning yuzaga kelishiga sabab bo‘ladi;

•	 firmalarning investitsiya xarajatlari real foiz stavkasining pasayishi yoki texnologik taraqqiyot natijasida 
kapitalning chegaraviy mahsuldorligi oshishi hisobiga doimiy ravishda davriy o‘zgarib turadi.

Real iqtisodiy davrlar nazariyasi tarafdorlari iqtisodiy faoliyatdagi qisqa muddatli tebranishlarni 
uzoq muddatli muvozanat sharoitiga xos bo‘lgan mutlaqo tabiiy jarayon sifatida baholaydilar. Texnologik 
o‘zgarishlarda tasodifiy omillar ta’sir ko‘rsatgan taqdirda, iqtisodiy davrlar vujudga keladi. Shu nuqtayi nazardan, 
barqarorlashtirish siyosatini amalga oshirish mantiqan to‘g‘ri emas, deb hisoblanadi.

Mazkur nazariya tarafdorlari byudjet-soliq siyosatidagi o‘zgarishlarni ishbilarmonlik faolligi tebranishlariga 
olib keluvchi omillar sifatida talqin qiladilar, ya’ni ularni texnologik siljishlarga o‘xshash jarayonlar deb 
baholaydilar. Real iqtisodiy davrlar nazariyasiga ko‘ra, davlatning iqtisodiyotga aralashuvi yuqori soliq yuklamasi 
va inflyatsiya orqali umumiy iqtisodiy xarajatlarni minimallashtirish maqsadida mavjud pul-kredit hamda soliq-
byudjet siyosati doirasida cheklanishi lozim.

Tadbirkorlik faoliyatini rag‘batlantirish, iqtisodiyotni barqarorlashtirish yoki aksincha, uni cheklash maqsadida 
soliq-byudjet siyosatidan foydalanish iqtisodiyotdagi davriy tebranishlarni kuchaytiruvchi real ta’sirlardan biri 
sifatida baholanadi. Bu holat hukumatning real islohotchi rolini inkor etadi, deb qaraladi. Natijada, bunday 
siyosatni amalga oshirish nafaqat uzoq muddatda, balki qisqa muddatda ham samarasiz bo‘lib qolishi mumkin.

Real iqtisodiy davrlar nazariyasi tarafdorlari ish haqi va narxlarning yuqori elastikligiga ishonadilar hamda 
pul-kredit siyosatidan iqtisodiyotni barqarorlashtirish vositasi sifatida foydalanishni maqsadga muvofiq emas, 
deb hisoblaydilar. Ularning fikricha, narxlarning o‘zgaruvchanligi bozor nomukammalligining bir ko‘rinishi bo‘lib, 
davlat siyosati natijasida iqtisodiy foyda olish imkoniyatlarini sun’iy ravishda yuzaga keltiradi.

Umuman olganda, real iqtisodiy davrlar nazariyasi tarafdorlari hukumatning iqtisodiyotni barqarorlashtirish 
imkoniyatlari cheklangan, degan xulosaga keladilar. Ular iqtisodiy davrlarni iqtisodiyotning texnologik 
o‘zgarishlarga samarali va tabiiy javobi sifatida baholaydilar. Ushbu nazariyaning ko‘plab modellari bozor 
nomukammalliklarini inkor etib, “ko‘rinmas qo‘l” mexanizmi iqtisodiy resurslarni maqbul taqsimlashga 
yo‘naltiradi, degan g‘oyaga asoslanadi. Iqtisodiy tebranishlar haqidagi ushbu turli qarashlar ilmiy doiralarda 
tez-tez uchraydi va qizg‘in munozaralarga sabab bo‘ladi. Aynan mana shunday munozaralar makroiqtisodiyotni 
yanada chuqur va qiziqarli ilmiy soha sifatida rivojlantiradi.

